
Annotatsiya. Mazkur maqolada raqamli iqtisodiyot sharoitida shakllanayotgan raqamli aktivlar va elektron 
bitimlarni huquqiy tartibga solishning dolzarb sivilistik muammolari tahlil qilingan. Klassik mulk huquqi triadasi 
(egalik qilish, foydalanish, tasarruf etish) blokcheyndagi nomoddiy obyektlarga to‘g‘ridan to‘g‘ri qo‘llanishining 
huquqiy imkonsizligi hamda milliy qonunchilikdagi konseptual kolliziyalar ochib berilgan. Smart-kontraktlardagi 
“kod, bu qonun” tamoyilining an’anaviy shartnoma huquqi prinsiplari bilan ziddiyatlari asoslangan. Tadqiqotda 
tizimli-tuzilmaviy metod raqamli aktivlarning fuqarolik huquqi obyektlari tizimidagi o‘rnini aniqlashga, 
qiyosiy-huquqiy metod AQSH, Germaniya, YI va Janubiy Koreya tajribasini milliy huquqqa adaptatsiya qilish 
imkoniyatlarini baholashga, rasmiy-mantiqiy metod esa amaldagi qonunchilikdagi bo‘shliq va kolliziyalarni 
aniqlashga xizmat qilgan. Elektron marketpleyslarda iste’molchilar huquqlarini himoya qilish uchun majburiy 
eskrou tizimini joriy etish zarurati xorijiy tajriba asosida dalillanib, fuqarolik qonunchiligini takomillashtirish 
yuzasidan aniq takliflar ishlab chiqilgan.

Kalit so‘zlar: raqamli aktiv, raqamli huquq, smart-kontrakt, eskrou, mulk huquqi triadasi, elektron tijorat, 
blokcheyn, kripto-aktiv

АКТУАЛЬНЫЕ ПРОБЛЕМЫ РЕГУЛИРОВАНИЯ ЦИФРОВЫХ АКТИВОВ И ЭЛЕКТРОННЫХ 
СДЕЛОК В ГРАЖДАНСКОМ ПРАВЕ РЕСПУБЛИКИ УЗБЕКИСТАН

Аннотация. В настоящей статье проанализированы актуальные цивилистические проблемы 
правового регулирования цифровых активов и электронных сделок, формирующихся в условиях цифровой 
экономики. Раскрыты юридическая невозможность непосредственного применения классической триады 
права собственности (владение, пользование, распоряжение) к нематериальным объектам в блокчейне, 
а также концептуальные коллизии национального законодательства. Обосновано противоречие 
принципа смарт-контрактов «код – это закон» традиционным принципам договорного права. В 
исследовании системно-структурный метод применён для определения места цифровых активов в 
системе объектов гражданских прав; сравнительно-правовой – для оценки возможностей адаптации 
опыта США, Германии, ЕС и Южной Кореи к национальной правовой системе; формально-логический – 
для выявления пробелов и коллизий в действующем законодательстве. На основе зарубежного опыта 
обоснована необходимость внедрения обязательной системы эскроу для защиты прав потребителей 
на электронных маркетплейсах и разработаны конкретные предложения по совершенствованию 
гражданского законодательства.

Ключевые слова: цифровой актив, цифровое право, смарт-контракт, эскроу, триада права 
собственности, электронная коммерция, блокчейн, криптоактив

CURRENT ISSUES IN THE REGULATION OF DIGITAL ASSETS AND ELECTRONIC TRANSACTIONS  
IN THE CIVIL LAW OF THE REPUBLIC OF UZBEKISTAN

Ollaberganov Juratbek Mansurbek ugli, 
Student at Faculty of socio-economic sciences,

Urgench State University named after Abu Rayhon Beruniy

Khadjiev Azizbek Kadambaevich,  
Lecturer of the Department of Law,

Urgench State University named after Abu Rayhon Beruniy

Abstract. This article analyzes pressing civil law problems in the legal regulation of digital assets and electronic 
transactions emerging within the digital economy. It highlights the legal impossibility of directly applying the 
classical triad of property rights (possession, use, and disposal) to intangible objects on the blockchain, as well 
as conceptual conflicts in national legislation. The contradictions between the principle of “code is law” in smart 
contracts and traditional contract law principles are substantiated. The study utilizes a structural-systemic method 
to determine the status of digital assets within the system of civil law objects, a comparative legal method to 
evaluate the adaptability of US, German, EU, and South Korean experiences to national law, and a formal-logical 
method to identify gaps and conflicts in current legislation. Based on foreign experience, the necessity of introducing 
a mandatory escrow system to protect consumer rights on electronic marketplaces is justified, and concrete 
proposals for improving civil legislation are developed.

Keywords: digital asset, digital law, smart contract, escrow, property rights triad, e-commerce, blockchain, 
crypto-asset

Kirish
Iqtisodiyotning raqamli transformatsiya-

lashuvi virtual makon subyektlari o‘rtasidagi 
mulkiy munosabatlar oldiga an’anaviy fuqarolik 
huquqi tizimi uchun yangi konseptual vazifalarni 
qo‘ymoqda. Blokcheyn texnologiyasi, kripto-
aktivlar va NFT jadal rivojlanayotgan sharoitda 
moddiy ashyolar uchun ishlab chiqilgan klassik 
huquq institutlari o‘z regulyativ samaradorligini 
asta-sekin yo‘qotmoqda. Jismoniy shaklga ega 
bo‘lmagan, markazlashmagan tarmoqda mavjud 
bo‘lgan hamda xususiy shifrlash kaliti orqali 
boshqariladigan bu obyektlar huquqiy tabiati 

borasida jiddiy ilmiy munozaralarni keltirib chi-
qarmoqda.

O‘zbekistonda raqamli iqtisodiyotni rivoj-
lantirish davlat siyosatining ustuvor yo‘nalishi 
etib belgilangan bo‘lsa-da, milliy qonunchilikda 
“raqamli aktiv” va “raqamli huquq” tushunchala-
rining yaxlit, qonun darajasidagi ta’rifi hali shakl-
lantirilmagan. Mavjud huquqiy baza asosan tarqoq 
qonunosti hujjatlaridan iborat bo‘lib, Fuqarolik 
kodeksining fundamental normalari bilan tizimli 
muvofiqlashtirilmagan. Bu holat fuqarolik muo-
malasi ishtirokchilarining huquqiy kafolatlarini 
pasaytiradi, sud amaliyotida kolliziyalar yaratadi 

va investitsiyaviy muhitga salbiy ta’sir ko‘rsatadi. 
Shu sababli raqamli makon obyektlari va elektron 
shartnomaviy munosabatlarni tizimli sivilistik tad-
qiq etish dolzarb ilmiy-amaliy ahamiyat kasb etadi. 

Bugungi kunda ushbu muammoning amaliy 
ko‘lami tobora yaqqol namoyon bo‘lmoqda: 
rasmiy ma’lumotlarga ko‘ra, 2026-yilning birin-
chi choragida elektron tijorat platformalariga 
nisbatan jami 1 657 ta iste’molchi murojaati qayd 
etilgan bo‘lib, ularning aksariyati tovar sifati va 
yetkazib berish muddatlariga bog‘liq bo‘lgan 
(Competition Promotion and Consumer Protecti-
on Committee, 2026).

Asosiy qism
Olimlarning fikricha, jahon sivilistikasida ra-

qamli aktivlar va virtual valyutalarning huquqiy 
tabiati hamda ularni tasniflash masalasi bugungi 
kunda eng ko‘p bahs-munozaraga sabab bo‘layot-
gan muammolardan biri hisoblanadi (Savitskaya, 
2015). Uzoq davr mobaynida “raqamli aktiv” 
tushunchasi ilmiy adabiyotda deyarli iste’mol qi-
linmagan, biroq fuqarolik huquqi fanida raqamli 
huquqlar va valyutaning huquqiy tabiati mustaqil 
qiziqish predmetiga aylangan (Egorova & Blazhe-
ev, 2020). Shu sababdan ilmiy muhitda raqamli 
huquqni alohida huquq sohasiga ajratish mum-
kinligi to‘g‘risida turli qarashlar ilgari surilgan 
(Aleksandrova, 2021). Biroq so‘nggi tadqiqotlar 
bu tushunchaning faqat moliyaviy aktivlar bilan 
chegaralanmay, ancha kengroq munosabatlar 
doirasiga taalluqli ekanini ko‘rsatdi. M. Rojkova 
bu borada: “Tartibga solinadigan munosabat-
larning turli-tumanligi yagona huquqiy metodni 
belgilashni qiyinlashtiradi, natijada raqamli 
huquqni mustaqil kichik tarmoq sifatida ajratib 
bo‘lmaydi”, – deya ta’kidlaydi (Rozhkova, 2020). 
O‘zbekistonlik olim B. Xolmirov (2025) milliy qo-
nunchilikdagi kamchiliklarni tahlil qilib, elektron 
valyuta va kripto-aktivlar aylanmasini tartibga 
soluvchi normalar juda tarqoq holatda ekanligini 
va bu Fuqarolik kodeksining mulk huquqiga oid 
qoidalari bilan jiddiy ziddiyatlarni keltirib chiqa-
rayotganini qayd etadi. A. Yakubov (2024) esa, o‘z 
navbatida, raqamli aktivlarni to‘lov, investitsiya, 
utilitar va NFT turlariga aniq ajratib tasniflashni 
milliy qonunchilikni birlashtirishning asosiy 
sharti deb hisoblaydi. 

Ushbu qarashlar maqolada milliy qonunchi-
likni isloh qilish metodologiyasi uchun asos qilib 
olindi.

Tadqiqotda dialektik, tizimli-tuzilmaviy, 
qiyosiy-huquqiy, rasmiy-mantiqiy va funksional 
tahlil metodlaridan foydalanildi: tizimli-tuzilma-
viy metod raqamli aktivlarning fuqarolik huquqi 
obyektlari tizimidagi o‘rnini aniqlashga, qiyosiy-
huquqiy metod AQSH, Germaniya, YI va Janubiy 
Koreya tajribasini milliy huquqqa adaptatsiya qi-
lish imkoniyatlarini baholashga, rasmiy-mantiqiy 
metod esa amaldagi qonunchilikdagi bo‘shliq va 
kolliziyalarni aniqlashga xizmat qildi.

O‘zbekiston Fuqarolik kodeksi 1996-yilda, 
raqamli iqtisodiyot hali shakllanmagan davrda 
qabul qilingan bo‘lib, uning konseptual apparati 
moddiy ashyolar va an’anaviy majburiyat huquq-
lariga moslashtirilgan. Kodeksning 164-moddasiga 
ko‘ra, mulk huquqi – shaxsning o‘z mol-mulkiga 
egalik qilish, undan foydalanish va uni tasarruf 
etish huquqidir (Republic of Uzbekistan, 1996). 
Sivilistikada bu uchlik “mulk huquqi triadasi” deb 
ataladi. Blokcheynda bit-kod ko‘rinishida mavjud 
kripto-aktiv yoki steyblkoinni ushbu an’anaviy 
triadaga kiritish jiddiy huquqiy-mantiqiy kolliziya-
larni keltirib chiqaradi:

1. Egalik qilish muammosi: klassik ma’noda 
egalik qilish – ashyoni jismoniy hokimiyatda 
ushlab turish imkoniyati. Raqamli aktiv jismoniy 
shaklga ega emas – u markazlashmagan tar-
moqdagi taqsimlangan reyestr yozuvida mavjud 
bo‘ladi.

2. Foydalanish muammosi: an’anaviy foyda-
lanish ashyoning fizik xususiyatlarini iste’mol 
qilishni anglatadi, raqamli aktivning foydaliligi 
esa faqat tarmoq ishtirokchilari bergan shartli 
qiymatda va uni transfer qilish imkoniyatida na-
moyon bo‘ladi.

3. Tasarruf etish muammosi: blokcheynda 
tasarruf etish faqat maxfiy kalit orqali amalga 
oshadi; kalit yo‘qolsa yoki o‘g‘irlansa, egasi tasar-
ruf etish imkoniyatidan butunlay mahrum bo‘lib 
qoladi. Eng muhimi, bu yerda davlat majburlash 
mexanizmi (sud qarori, sud ijrochisi) ishlamay-
di – sud blokcheyn kodini majburan o‘zgartira 
olmaydi.

Ilmiy adabiyotlarda kripto-aktivlar bo‘yicha 
nizolarni xalqaro tijorat arbitraji orqali hal etish-
da maxfiylik tamoyili alohida ahamiyatga ega 
ekanligi qayd etiladi. Raqamli aktivlar tizimidagi 
ziddiyatlarni bartaraf etishda anʼanaviy sud tar-
tibidan farqli oʻlaroq, muqobil mexanizmlarning 
maxfiylik xususiyati ustunlikka ega. Tadqi-



12.00.03 – FUQAROLIK HUQUQI. 
TADBIRKORLIK HUQUQI. OILA HUQUQI. 

XALQARO XUSUSIY HUQUQ

1352026-YIL 4-SON
VOLUME 6 / ISSUE 4 / 2026

YURISPRUDENSIYAISSN: 2181-1938

qotlarda qayd etilishicha, “Jamoatchilik uchun 
ochiq bo‘lgan sud muhokamasidan farqli o‘laroq, 
mediatsiya konfidensial jarayon hisoblanadi. 
Konfidensiallik taraflar va mediatorning jarayon 
paytidagi holatlarni oshkor etmaslik haqidagi 
majburiyatida ifodalanadi“ (Abdusatarov, 2025). 
Xalqaro mulk huquqlari indeksining 2025-yilgi 
global hisobotiga koʻra, Oʻzbekistonning intellek-
tual va raqamli mulk huquqlarini himoya qilish 
koʻrsatkichi 10 balli shkalada 3,64 ballni tashkil 
etgan. Bu koʻrsatkich mamlakatning raqamli 
makonda intellektual mulk himoyalanganligi 
boʻyicha jahon miqyosida past koʻrsatkichlarga 
ega ekanligini anglatadi (Property Rights Allian-
ce, 2025), bu esa kodeksning obyektlar tizimini 
zudlik bilan isloh qilishni talab etadi. 

Elektron bitimlarning eng avtomatlashgan 
shakli – smart-kontrakt, ya’ni shartnoma shartla-
rining inson omilisiz, kompyuter kodi orqali o‘z-
o‘zidan bajarilishini ta’minlovchi elektron dastur. 
O‘zbekiston Respublikasining “Elektron tijorat 
to‘g‘risida”gi Qonuniga ko‘ra, “Elektron tijoratdagi 
elektron hujjatlar, shuningdek, elektron shaklda 
qayd etilgan, oʻz yuboruvchisini identifikatsiya 
qilish imkonini beradigan axborot (bundan buyon 
matnda elektron xabarlar deb yuritiladi) qogʻozda 
rasmiylashtirilgan va oʻz qoʻli bilan imzolangan 
hujjatlarga tenglashtiriladi hamda ulardan 
shartnoma tuzilganligining dalili sifatida foydala-
nilishi mumkin” (Republic of Uzbekistan, 2022). 
Smart-kontraktlar “kod, bu qonun” tamoyiliga 
tayanadi: algoritm blokcheynga yuklangach, uni 
tashqaridan o‘zgartirish yoki bekor qilish texnik 
jihatdan imkonsiz bo‘ladi. Bu xususiyat shartnoma 
erkinligi, taraflar tengligi va huquqlarni sud orqali 
himoya qilish kabi an’anaviy prinsiplar bilan jiddiy 
ziddiyat yaratadi: oddiy bitimlar taraflar kelishuvi 
yoki sud qarori bilan o‘zgartirilishi mumkin bo‘lsa, 
aqlli shartnoma kodi o‘zgarmas bo‘lib, unga texnik 
tuzatish kiritib bo‘lmaydi.

Eng xavfli jihat – bitimni haqiqiy emas deb 
topish va fors-major masalasi: an’anaviy bitim 
haqiqiy emas deb topilsa, restitutsiya mexanizmi 
ishga tushadi, biroq blokcheynda bajarilgan tran-
zaksiyani qaytarishning na huquqiy, na texnik 
imkoni bor. Qat’iy algoritm favqulodda vaziyat-
larni mustaqil baholay olmaydi va kod so‘zsiz 
ijro etilaveradi. Demak, taraf aldangan yoki jiddiy 
yanglishgan taqdirda ham kod baribir ijro etiladi 
va mablag‘ avtomatik o‘tkaziladi, fuqarolik huqu-

qi esa bunday holatlarda jabrlanuvchini real vaqt 
rejimida himoya qila olmaydi. Shu sababli aqlli 
shartnomalarning yuridik maqomini qonunda 
mustahkamlash va ularni haqiqiy emas deb 
topishning oqibatlarini alohida tartibga solish 
zarur. 

Tadqiqotchi Sh.  Madiyarova (2025) oʻzining 
ilmiy izlanishlarida milliy amaliyotdagi ijobiy 
oʻzgarishlarni eʼtirof etgan holda, bugungi kunda 
kripto-aktivlar va tokenlashtirilgan qimmatli 
qogʻozlar boʻyicha mulk huquqini smart-shart-
nomalar orqali oʻtkazish reallikka aylanganini 
taʼkidlaydi. Biroq muallif koʻchmas mulk kabi maj-
buriy davlat roʻyxatidan oʻtishi shart boʻlgan aktiv-
lar muomalasida huquqiy va texnik toʻsiqlar hamon 
saqlanib qolayotganiga alohida eʼtibor qaratadi.

“Wildberries”, “Uzum Market” kabi yirik 
marketpleyslarning kirib kelishi bilan iste’mol-
chilar huquqlarini himoya qilish masalasi yangi 
bosqichga chiqdi. Eng ko‘p uchraydigan huquq-
buzarliklar pul to‘langandan keyin tovar yetkazil-
masligi, sifatsiz yoki boshqa tovar yetkazilishi va 
firibgarlikdir. Bu muammoni hal etishning eng sa-
marali mexanizmi eskrou tizimi: xaridor to‘lagan 
mablag‘ sotuvchiga to‘g‘ridan to‘g‘ri o‘tmay, neyt-
ral eskrou-agent (platforma yoki tranzit bank) 
hisobida vaqtincha muzlatib qo‘yiladi va faqat 
xaridor tovarni tasdiqlagach sotuvchiga o‘tkazi-
ladi; nuqson bo‘lsa, mablag‘ xaridorga qaytariladi.

Xorijiy tajribaga nazar tashlansa, quyida be-
rilgan jadvalda ko‘rsatilganidek qiyosiy manzara 
kuzatiladi (jadval). 

Elektron tijoratda masofaviy aloqalar xavf-
sizligini ta’minlashda Janubiy Koreya tajribasiga 
asoslangan shartli depozit (eskrou) tizimi muhim 
hisoblanib, u “eBay” va “AliExpress” kabi platfor-
malarda firibgarlikning oldini olish va mablag‘lar 
daxlsizligini kafolatlash uchun qo‘llanadi. Ushbu 
tizim iste’molchilarga tovar sifatini tekshirish 
imkoniyatini beruvchi yuqori huquqiy va iqtisodiy 
qulayliklarni yaratadi (Jo‘rayev, 2023). 

Sohani o‘rgangan olimlarning fikricha, 
Oʻzbekiston Respublikasi koʻchmas mulk bozo-
rida isteʼmolchilar (ulushdorlar) huquqlarining 
poymol qilinishi hamda qurilish tashkilotlari 
tomonidan mablagʻlarning maqsadsiz ishlatilishi 
milliy amaliyotda jiddiy iqtisodiy-huquqiy muam-
molardan biri boʻlib qolmoqda. Xususan, tahlillar-
ga koʻra, qurilish tashkilotlaridan birining rahbari 
tomonidan 67 nafar fuqaroning ishonchiga kirib, 

ularning uy-joy uchun ajratgan mablagʻlarini 
talon-toroj qilishi oqibatida jami 114 nafar jabr-
lanuvchiga 17 milliard soʻmdan ortiq moddiy 
zarar yetkazilganligi qayd etilgan. Bunday tizimli 
inqirozlar va firibgarlik holatlarining oldini olish-
da xaridorlarning pul mablagʻlarini banklarda 
xavfsiz saqlashni kafolatlovchi maxsus “eskrou” 
(shartli depozit) mexanizmini kechiktirmasdan 
joriy etish obyektiv davr talabi hisoblanadi” (Said, 
2022).

Jadval
Raqamli aktivlar va eskrou tizimini tartibga 

solishning qiyosiy-huquqiy tahlili (muallif 
tadqiqoti asosida tuzilgan)

Davlat / 
hudud

Raqamli 
aktivning 
fuqarolik-
huquqiy 
maqomi

Smart-kont-
raktning 
yuridik 
kuchi

E-tijoratda 
eskrou ti-

zimi

O‘zbe-
kiston

Qonun dara-
jasida mus-
taqil obyekt 
sifatida bel-
gilanmagan

Alohida nor-
malar bilan 
tan olinma-

gan

Dispozitiv 
(ixtiyoriy)

AQSH Ko‘plab 
shtatlarda 

mulk sifati-
da tan olin-

gan (UCC 
tuzatishlari)

Aksariyat 
shtatlar-
da yozma 

shartnomaga 
tenglashtiril-

gan

Bozor amali-
yoti asosida 
keng qo‘lla-

nadi

Germa-
niya

eWpG qo-
nuni orqali 

“raqamli 
qimmatli 

qog‘oz” ins-
tituti joriy 

etilgan

Fuqarolik 
kodeksiga 

qo‘shimcha 
maxsus rejim

Sohaviy stan-
dart, impera-

tiv emas

YI 
(MiCA)

“Kripto-ak-
tiv” yagona 
ta’rifga ega, 
reyestrga 
majburiy 
kiritiladi

Emitentlar 
uchun osh-
koralik ta-

lablari bilan 
cheklangan

Iste’molchi 
segmentida 
kengaytiril-

gan

Janubiy 
Koreya

Raqamli 
aktivlar alo-
hida qonun 
bilan tartib-
ga solinadi

Bevosita tar-
tibga solin-
magan, sud 
amaliyotiga 

tayanadi

Maxsus qo-
nun bilan 
majburiy

“Elektron tijorat to‘g‘risida”gi Qonun (Repub-
lic of Uzbekistan, 2022) tahlili shuni ko‘rsatadiki, 

eskrou tizimiga oid qoidalar faqat tavsiyaviy 
(dispozitiv) xarakterga ega, platformalar uni joriy 
etish-etmaslikni o‘zi hal qiladi. Manbalarda qayd 
etilishicha, raqobat qo‘mitasiga 2024-yil davo-
mida iste’molchilardan jami 30 070 ta murojaat 
kelib tushgan. Murojaatlarni ko‘rib chiqish nati-
jasida iste’molchilarga 32,9  mlrd so‘m miqdorda 
yetkazilgan zarar qayta hisob-kitob qilingan. 
Shu bilan birga, savdo sohasida iste’molchilarga 
426  ta holatda 3,08  mlrd so‘mdan ortiq miq-
dordagi mahsulotlar almashtirib yoki qaytarib 
berilgan (Competition Promotion and Consumer 
Protection Committee, 2025). Shu bois B2C 
segmentidagi bitimlar bo‘yicha eskrou tizimidan 
foydalanishni qonun darajasida majburiy etib 
belgilash zarurati pishib yetilgan.

Xulosa
Aniqlangan tizimli muammolarni bartaraf 

etish va milliy qonunchilikni xalqaro standartlar-
ga moslashtirish maqsadida quyidagi qonunchilik 
islohotlarini amalga oshirish maqsadga muvofiq:

–	 Fuqarolik kodeksining 81-moddasiga (Repub-
lic of Uzbekistan, 1996) o‘zgartirish kiritilib, “raqamli 
aktivlar” va “raqamli huquqlar” mustaqil obyekt 
sifatida qonunlashtirilishi, ashyoviy egalik o‘rniga 
“raqamli nazorat”, tasarruf etish o‘rniga “kriptografik 
kalit transferi” tushunchalari kiritilishi zarur;

–	 tarqoq qonunosti hujjatlarini unifikatsiya 
qilish maqsadida O‘zbekiston Respublikasining 
to‘g‘ridan to‘g‘ri amal qiluvchi, yagona “Raqamli 
aktivlar va kripto-faoliyat to‘g‘risida”gi qonunini 
qabul qilish taklif etiladi;

–	 “Elektron tijorat to‘g‘risida”gi Qonunda 
smart-kontraktlarning yuridik kuchi tan olinishi 
hamda dasturiy xatolar tufayli yetkazilgan zarar 
uchun dasturchi va operatorlarning mulkiy javob-
garligi aniq belgilanishi shart;

–	 iste’molchilarni firibgarlikdan himoya qilish 
uchun qonun normalari dispozitivdan imperativ 
shaklga o‘tkazilib, elektron savdo maydonchalarida 
majburiy eskrou xizmatini yo‘lga qo‘yish majburiya-
ti platforma operatorlariga yuklanishi lozim;

–	 majburiy eskrou tizimi elektron market-
pleyslardagi savdoga qo‘shimcha, ko‘chmas mulk 
qurilishi va boshqa yirik oldindan to‘lov talab 
qiluvchi bitimlarga ham tatbiq etilishi kerak;

–	 jadvalda keltirilgan xorijiy tajriba, xususan, 
YI MiCA reglamentidagi kripto-aktivlarni majbu-
riy reyestrga kiritish talabi va Janubiy Koreyaning 
maxsus eskrou qonuni – milliy qonunchilikka 

bosqichma-bosqich adaptatsiya qilinishi maqsad-
ga muvofiqdir.

O‘tkazilgan tahlil shuni ko‘rsatadiki, Fu-
qarolik kodeksidagi an’anaviy mulk huquqi 
triadasi moddiy shaklga ega bo‘lmagan raqamli 
aktivlar tabiatini ifodalashda ojizlik qilmoqda va 
milliy huquqda jiddiy bo‘shliqlar yaratmoqda. 
Smart-kontraktlardagi “kod, bu qonun” tamoyili 
algoritmik xato yoki aldov natijasida tuzilgan 
bitimlarni qayta ko‘rib chiqish imkoniyatiga ega 
emasligi sababli fuqarolarning sud orqali himo-
yalanish huquqiga bosim o‘tkazmoqda. Eskrou 

tizimining deklarativ xarakterda qolishi esa is-
te’molchilar huquqlarining ommaviy buzilishiga 
zamin yaratmoqda. Shu bois virtual makondagi 
munosabatlarning huquqiy himoyasini ta’min-
lash fuqarolik huquqi institutlarini raqamli 
voqelikka moslashtirishni va yaxlit qonunchilik 
tizimini yaratishni taqozo etadi. Yaqinda Raqo-
batni rivojlantirish va iste’molchilar huquqlarini 
himoya qilish qo‘mitasi tomonidan eskrou to‘lov 
tizimini joriy etish taklifi ilgari surilgani ushbu 
muammoning davlat darajasida tan olinganidan 
dalolat beradi.

